
Iaith y gwasanaeth Saesneg

Arolygiad blaenorol Arolygiaeth Gofal 
Cymru  [Nodi â Llaw]

A yw’r gwasanaeth hwn yn darparu’r 
Cynnig Rhagweithiol ar gyfer y Gymraeg?

Mae'r gwasanaeth hwn yn gweithio tuag at ddarparu 
'Cynnig Rhagweithiol' ar gyfer y Gymraeg ac mae'n 
gwneud cryn ymdrech i hyrwyddo'r defnydd o'r Gymraeg 
a diwylliant Cymru.

Crynodeb

Mae'r Unigolyn Cyfrifol yn ymweld â'r gwasanaeth yn rheolaidd er mwyn cynnal y gwaith o 
oruchwylio'r gwasanaeth. Fodd bynnag, mae angen gwneud gwelliannau er mwyn sicrhau y 
caiff ansawdd y gofal ei fonitro’n effeithiol ac y caiff camau gweithredu eu gwneud yn 
brydlon yn enwedig mewn perthynas â chwympiadau, hyfforddiant sy'n benodol i'r 
gwasanaeth a dogfennaeth gofal. Mae angen gwella'r ddogfennaeth gofal a'r asesiadau 
risg yn sylweddol am fod cynlluniau personol y bobl naill ai ar goll neu am fod angen mwy o 
wybodaeth i helpu'r staff wrth ddarparu gofal sy'n canolbwyntio ar yr unigolyn. Mae angen 
gwella'r hyfforddiant i staff mewn perthynas â chwympiadau.

Mae'r Unigolyn Cyfrifol a'r rheolwr yn cael eu parchu gan y bobl a'r staff.  Mae'r staff gofal 
yn dweud eu bod yn mwynhau gweithio yn y gwasanaeth, ac maent yn teimlo eu bod yn 
cael eu cefnogi a'u gwerthfawrogi. Mae proses recriwtio ddiogel ar waith sy'n sicrhau bod y 
staff gofal yn addas i weithio gyda phobl agored i niwed. Mae digon o staff ar ddyletswydd, 
ond mae angen gwella'r ffordd y caiff y staff eu dyrannu.  

Cynigir dewisiadau dyddiol i'r bobl a gallant gymryd rhan mewn hobïau ac amrywiaeth o 
weithgareddau sy'n rhoi rhywbeth i'r bobl edrych ymlaen atynt. Mae'r cydberthnasau'n 
gynnes ac yn ofalgar.  Mae dewis da o fwyd cartref maethlon a darperir ar gyfer y bobl sydd 
ag anghenion deietegol arbennig. Mae'r cartref yn ddiogel, yn lân, yn daclus ac mae'r staff 
yn ystyriol o ofynion rheoli heintiau. Mae rhaglen adnewyddu barhaus ar waith.



Llesiant  

Mae gan y bobl reolaeth dros eu bywydau o ddydd i ddydd a gwrandewir arnynt a chânt eu 
cynnwys wrth wneud dewisiadau a phenderfyniadau. Mae'r staff yn adnabod y bobl yn dda 
ac mae'r rheolwr a'r uwch-aelodau o'r staff yn siarad â'r bobl sy'n defnyddio'r gwasanaeth o 
ddydd i ddydd, ac felly gallant godi unrhyw bryderon yn uniongyrchol â nhw. Mae'r rheolwr 
a'r uwch-aelodau o'r staff yn cydweithio â gweithwyr iechyd a gofal cymdeithasol 
proffesiynol er mwyn sicrhau bod y bobl mor iach â phosibl. Clywsom y staff yn gofyn i'r 
bobl beth yr hoffent ei fwyta amser cinio a chynigiwyd dewis arall os nad oeddent yn hoffi'r 
hyn oedd ar y fwydlen. 

Nid yw'r bobl yn cael cymorth gyda'u hiechyd corfforol, eu hiechyd meddwl a'u llesiant 
emosiynol bob amser. Mae'r staff yn sylwgar, yn gwrtais ac yn dangos parch tuag at y bobl 
a gwelsom sawl enghraifft o hyn drwy gydol y dydd. Mae swyddog gweithgareddau llawn 
amser sy'n ymroddedig ac yn frwdfrydig i hybu amrywiaeth o weithgareddau a dywedodd y 
bobl eu bod yn edrych ymlaen at y gweithgareddau.  Nid yw'r cynlluniau personol ar waith 
bob amser, nid ydynt yn cynnwys digon o wybodaeth nac yn canolbwyntio ar yr unigolyn. 
Mae angen gwneud gwelliannau i sicrhau y caiff asesiadau risg cwympiadau eu hadolygu 
ac y cymerir camau i liniaru unrhyw gwympiadau a damweiniau pellach er mwyn amddiffyn 
y bobl rhag niwed.

Ni ellir sicrhau y caiff y bobl eu hamddiffyn rhag niwed bob amser. Mae'r staff wedi'u 
hyfforddi'n briodol er mwyn diogelu oedolion sy'n agored i niwed ac mae polisi diogelu ar 
waith. Roedd y wybodaeth a gafwyd yn dangos nifer uchel o ddamweiniau a chwympiadau 
eleni, ond nid yw'r darparwr wedi cymryd camau priodol. Mae'r prosesau llywodraethu 
mewn perthynas â damweiniau a chwympiadau yn annigonol ac nid yw'r rhain wedi cael eu 
rheoli drwy'r sianeli cywir. Mae arferion hylendid da drwy'r cartref cyfan. Mae'r Unigolyn 
Cyfrifol yn ymweld â'r gwasanaeth yn rheolaidd ac yn siarad â'r bobl ond mae wedi methu â 
chydnabod y nifer uchel o gwympiadau ac anafiadau difrifol ac wedi methu rhoi trefniadau 
diogelu ar waith. 

Mae'r bobl yn byw mewn llety sy'n addas ar gyfer eu hanghenion. Dywedodd y bobl wrthym 
eu bod yn hapus yn byw yn y gwasanaeth, ac roeddent yn siarad yn gadarnhaol am y 
gwaith addurno diweddar a'r llawr newydd yn y gwasanaeth.  Mae rhaglen adnewyddu 
barhaus ar waith. Mae safonau glendid a hylendid yn dda ac mae gwiriadau, gwaith 
gwasanaethu a gwaith cynnal a chadw rheolaidd yn sicrhau bod yr amgylchedd mor ddiogel 
ag y gall fod. Mae gan y darparwr bolisïau a gweithdrefnau ar waith ar gyfer rheoli'r risg o 
heintiau.



Gofal a Chymorth 

Ni chaiff gofal a chymorth eu darparu mewn ffordd sy’n amddiffyn ac yn cynnal diogelwch a 
llesiant yr unigolion bob amser. Roedd cynlluniau personol y bobl a welsom yn annigonol, 
heb fawr ddim gwybodaeth i helpu i roi gwybod i'r staff am y ffordd y dylent ofalu amdanynt 
mewn modd sy'n canolbwyntio ar yr unigolyn ac nid ydynt yn sicrhau eu bod yn adlewyrchu 
anghenion, canlyniadau, nag anghenion arbenigol y bobl. Mae'r bobl a'u cynrychiolwyr yn 
cael eu cynnwys wrth bennu cynnwys eu cynlluniau personol, ond nid yw'r wybodaeth am 
eu dymuniadau a'u dewisiadau yn cael ei chofnodi'n ddigonol yn eu cynlluniau personol.    
Ar y cyfan mae asesiadau risg ar waith a chânt eu hadolygu'n rheolaidd. Fodd bynnag, mae 
angen gwella'r asesiadau risg mewn perthynas â rheoli cwympiadau yn sylweddol am nad 
ydynt yn cael eu diweddaru ar ôl i berson gwympo. Mae hyn yn cael effaith ar iechyd a 
llesiant y bobl, ac yn peri risg iddynt, ac felly rydym wedi cyhoeddi hysbysiad gweithredu â 
blaenoriaeth. Rhaid i'r darparwr weithredu ar unwaith i ymdrin â'r mater hwn. 

Mae'r bobl yn cadw'n iach oherwydd y cayff eu hanghenion eu rhagweld, ac mae cymorth 
arbenigol neu feddygol ar gael iddynt. Ar y cyfan, mae'r staff yn gwneud atgyfeiriadau 
amserol at wasanaethau iechyd a gofal cymdeithasol amrywiol, fel y meddyg, dietegydd a 
thîm nyrsys ardal, pryd bynnag y bydd anghenion y bobl yn newid. Gwelsom ar bum 
achlysur lle na ddigwyddodd hyn. Mae angen gwneud gwelliannau wrth i staff fynd ar 
drywydd atgyfeiriadau i weithwyr proffesiynol ar ôl iddynt gael eu gwneud. Mae'r clychau 
galw o fewn cyrraedd y bobl ac yn cael eu hateb yn amserol. Roedd ein hymweliad yn cyd-
daro ag amser cinio a gwelsom fod y pryd bwyd yn edrych yn flasus ac yn ddigonol. 
Gwelsom fod y staff yn helpu'r bobl i fwynhau eu pryd bwyd mewn amgylchedd hamddenol 
a darparwyd dewis o ddiodydd drwy gydol y dydd.

Cafodd y bobl ofal a chymorth mewn modd caredig, urddasol a pharchus gan y staff gofalu. 
Dywedodd y bobl wrthym eu bod yn hoffi byw yma a bod ganddynt gydberthnasau da â'r 
staff ac yn hoffi'r bwyd. Mae'r swyddog gweithgareddau dynodedig yn cynnig amrywiaeth 
eang o weithgareddau cyffrous ac arloesol megis sgitls, bingo, celf a chrefft, diwrnod 
ffasiwn, te prynhawn ar gyfer Sul y Mamau. Cafwyd dathliadau ar gyfer Coroni'r Brenin lle 
roedd y bobl wedi gwneud baneri, a gwahoddwyd teuluoedd i farbeciw. Mae cynlluniau ar 
waith ar gyfer ffair haf lle bydd gwahanol stondinau, canwr, castell bownsio, helfâu trysorau, 
siop grefft, a thombola. Bydd y preswylwyr wrthi yn pobi cacennau. Roedd y preswylwyr 
wedi mwynhau 'Diwrnod siocled poeth y byd' a thema 'Diwrnod y wlad' oedd yr Eidal a 
chafodd y preswylwyr ddiwrnod caws a gwin a gwneud pitsa. Gwelsom lawer o gardiau 
diolch a gohebiaeth yn canmol y staff am eu hymroddiad, eu gwaith caled a'u cymorth.  



Yr Amgylchedd 

Mae'r bobl yn byw mewn cartref sy'n diwallu eu hanghenion ac yn hyrwyddo llesiant. Mae'r 
gwasanaeth yn darparu amgylchedd glân, golau a chadarnhaol lle mae gan y bobl 
gyfleusterau da o fewn eu cyrraedd. Mae'r gwasanaeth yn ymgymryd â rhaglen ail-addurno 
ar hyn o bryd ac mae carped teils newydd yn cael ei osod drwy'r cartref. Gwelsom sampl o 
ystafelloedd gwely a gwelsom eu bod wedi cael eu haddurno'n unigol ac yn cynnwys 
eitemau personol megis ornamentau a lluniau. Mae'r ystafell fwyta yn cynnig lle i'r bobl 
fwyta gyda'i gilydd, er bod rhai yn dewis cael eu bwyd yn yr ystafelloedd byw neu yn eu 
hystafelloedd gwely. Mae dewis o gael bath neu gawod yn yr ystafelloedd ymolchi 
cymunedol. Gall y bobl gyfarfod ag eraill a meithrin cydberthnasau yn yr ardaloedd 
cymunedol a chael ardal breifat os bydd ei hangen arnynt. Gall y bobl eistedd yn un o'r 
lolfeydd a diddanu eu teuluoedd neu yn eu hystafelloedd eu hunain. Gwelsom y bobl yn 
rhyngweithio â'i gilydd ac aelodau eraill o'r staff yn ystod yr arolygiad. Mae'r bobl yn 
mwynhau'r ardd ddymunol lle gallant fwynhau'r golygfeydd gwledig panoramig. Mae digon o 
ardaloedd eistedd lle gall y bobl gymdeithasu neu fwynhau eu cwmni eu hunain. Mae'r 
ardaloedd hyn yn hawdd eu cyrraedd ar hyd llwybrau concrit.  

Mae'r darparwr yn lliniaru'r risgiau i iechyd a diogelwch y bobl ar y cyfan, ond mae angen 
gwneud gwelliannau. Mae'r cartref yn ddiogel, a gofynnir i ymwelwyr gofnodi wrth gyrraedd 
a gadael yr adeilad. Gofynnwyd i ni brofi pwy oeddem cyn mynd i mewn i'r eiddo. Cafodd y 
gwasanaeth ei arolygu diwethaf gan yr Asiantaeth Safonau Bwyd ym mis Ebrill 2022 a 
rhoddwyd sgôr o 5 iddo, sy'n dangos bod y gwasanaeth yn dda iawn. Mae'r coridorau yn 
fawr, ac yn daclus gan alluogi'r bobl i symud o gwmpas yn rhydd ac yn ddiogel. Gwelsom 
gofnodion iechyd a diogelwch y cartref a gwelsom fod proses ar waith er mwyn sicrhau bod 
gwiriadau diogelwch wedi eu cwblhau gan gontractwyr allanol a'r tîm rheoli yn amserol. 
Roedd y rhain yn cynnwys gwiriadau nwy, trydan, tân a dŵr. Yn ychwanegol, gwelsom fod 
gan y bobl gynllun personol ar gyfer gwagio'r adeilad mewn argyfwng ar waith. Mae'r staff 
wedi cael hyfforddiant ymwybyddiaeth diogelwch tân, iechyd a diogelwch a rheoli heintiau. 
Mae nifer sylweddol o gwympiadau na chawsant eu gweld yn y gwasanaeth, ac nid yw'r 
system cloch alw gyfredol yn ddigonol am nad yw'n cefnogi'r defnydd o gyfarpar 
synhwyraidd megis matiau llawr synhwyraidd a fyddai'n rhybuddio'r staff pan fydd y bobl yn 
wynebu risg uchel o gwympo. Dywedodd y rheolwr fod y darparwr yn ystyried uwchraddio'r 
system hon fel mesur i gadw'r bobl sy'n wynebu risg uchel o gwympo yn ddiogel. 
Cadarnhaodd y rheolwr y bydd system newydd yn cael ei gosod ar ôl yr arolygiad.  



Arweinyddiaeth a Rheolaeth

Mae angen gwella'r prosesau sydd ar waith i sicrhau bod ansawdd y gwasanaeth yn cael ei 
fonitro'n barhaus, yn sylweddol. Mae archwiliadau megis yr amgylchedd, rheoli heintiau a 
meddyginiaeth yn cael eu cwblhau yn y cartref gan y tîm rheoli a'r uwch-dîm. Ni welsom 
systemau effeithiol ar waith i archwilio cwympiadau ac anafiadau'r preswylwyr, a chofnodion 
gofal y bobl. Gwnaethom edrych ar sampl o adroddiadau damweiniau a oedd wedi cael eu 
cwblhau yn dilyn digwyddiadau. Gwnaethom nodi bod gwaith gwerthuso a dadansoddi 
tueddiadau digwyddiadau wedi digwydd, ond nid oedd unrhyw dystiolaeth o unrhyw gamau 
gweithredu neu waith dilynol gan y rheolwr na'r darparwr i liniau'r risgiau.  Mae'r Unigolyn 
Cyfrifol yn ymweld â'r gwasanaeth yn rheolaidd, wedi cwblhau ei ymweliadau gofynnol ac 
wedi creu adroddiad ond nid yw wedi cydnabod y nifer uchel o gwympiadau yn y 
gwasanaeth nac wedi gweithredu er mwyn diogelu'r bobl. Mae'r diffyg systemau monitro 
ansawdd cadarn yn cael effaith ar iechyd a llesiant y bobl, ac yn peri risg iddynt, ac felly 
rydym wedi cyhoeddi hysbysiad gweithredu â blaenoriaeth. Rhaid i'r darparwr weithredu ar 
unwaith i ymdrin â'r mater hwn.

Nid yw dulliau goruchwylio a llywodraethu'r gwasanaeth ar waith. Nid oes adroddiad 
ansawdd y gofal wedi cael ei greu yn unol â'r rheoliad bob chwe mis. Nododd y rheolwr nad 
oedd yn gwybod beth oedd yr adroddiad hwn na'r hyn oedd yn ofynnol ganddo.  Felly, 
mae'r Unigolyn Cyfrifol wedi methu â nodi'r methiannau a nodwyd yn ystod yr arolygiad 
hwn. Mae'r rheolwr wedi cadarnhau bod dulliau diogelu a mwy o oruchwyliaeth staff ar gyfer 
y bobl sy'n wynebu risg uchel o gwympo bellach ar waith, ar ôl yr arolygiad. Fodd bynnag, 
mae hyn yn cael effaith ar iechyd a llesiant y bobl, ac yn peri risg iddynt, ac felly rydym wedi 
cyhoeddi hysbysiad gweithredu â blaenoriaeth. Rhaid i'r darparwr weithredu ar unwaith i 
ymdrin â'r mater hwn.

Dywedodd y staff wrthym eu bod yn cael hyfforddiant rheolaidd a gwnaethant ddweud eu 
bod yn teimlo'n gymwys ac yn gyfforddus yn eu rolau. Gwnaethom edrych ar y matrics 
hyfforddiant ac roeddem yn gallu gweld bod y staff gofal wedi mynychu hyfforddiant 
gorfodol megis codi a chario, rheoli heintiau ac iechyd a diogelwch. Fodd bynnag, mae nifer 
sylweddol o gwympiadau na chawsant eu gweld dros gyfnod byr o amser lle mae pobl wedi 
cael nifer o anafiadau difrifol. Nid yw'r staff gofal wedi cael hyfforddiant atal cwympiadau 
penodol na hyfforddiant cymorth cyntaf. Nid yw eu cymwyseddau wedi cael eu hasesu 
chwaith er mwyn sicrhau bod ganddynt y sgiliau sydd eu hangen i ddarparu gofal a 
chymorth o ansawdd da.  Mae'r rheolwr wedi cadarnhau, ar ôl yr arolygiad, bod hyfforddiant 
penodol ar gwympiadau wedi cael ei drefnu ar gyfer pob aelod o'r staff. Fodd bynnag, mae 
hyn yn cael effaith ar iechyd a llesiant y bobl, ac yn peri risg iddynt, ac felly rydym wedi 
cyhoeddi hysbysiad gweithredu â blaenoriaeth. Rhaid i'r darparwr weithredu ar unwaith i 
ymdrin â'r mater hwn. 

Mae proses recriwtio staff ddiogel ar waith a chaiff y staff gofal eu cefnogi i ddiwallu 
anghenion y bobl maent yn eu cefnogi. Gwnaethom edrych ar ffeiliau personél tri aelod o'r 



staff a gwelsom fod yr holl wiriadau cyn cyflogi angenrheidiol ar waith. Mae'r rhain yn 
cynnwys geirdaon gan gyflogwyr blaenorol, hanes cyflogaeth a gwiriadau gan y 
Gwasanaeth Datgelu a Gwahardd (DBS). Mae gan y rhan fwyaf o'r staff gofal gymhwyster 
cydnabyddedig mewn gofal iechyd a chymdeithasol ac maent wedi eu cofrestru â Gofal 
Cymdeithasol Cymru. Mae cofnodion yn dangos bod y staff yn cael eu goruchwylio'n 
rheolaidd ac yn cymryd rhan mewn cyfarfodydd bob chwarter i drafod pob rhan o'r cartref. 
Cadarnhaodd y staff y gwnaethom siarad â nhw eu bod yn cael sesiynau goruchwylio 
rheolaidd i drafod datblygiad, ymarfer ac unrhyw faterion. 



Rydym yn ymateb i achosion o ddiffyg cydymffurfio â rheoliadau pan gaiff canlyniadau 
gwael i bobl, a/neu risg i lesiant pobl eu nodi drwy gyhoeddi Hysbysiad(au) Gweithredu â 
Blaenoriaeth. 

Rhaid i'r darparwr gymryd camau ar unwaith i ymdrin â hyn a gwneud gwelliannau. Os bydd 
darparwyr yn methu â chymryd camau gweithredu â blaenoriaeth erbyn y dyddiad targed, 
gallwn uwchgyfeirio'r mater at Banel Gwella a Gorfodi. 

Hysbysiad(au) Gweithredu â Blaenoriaeth

Rheoliad Crynodeb Statws
21 Nid yw'r gwasanaeth bob amser yn cael ei ddarparu 

mewn ffordd sy'n amddiffyn, yn hybu ac yn cynnal 
diogelwch a llesiant y bobl mewn perthynas â lleihau 
cwympiadau. Mae hyn am nad yw anghenion gofal a 
chymorth y bobl wedi cael eu nodi'n glir yn eu 
cynlluniau personol ac nid yw'r asesiadau risg o 
gwympo wedi cael eu hadolygu yn ôl yr angen.  

Newydd

36 Nid yw'r darparwr yn sicrhau bod y staff yn cael 
hyfforddiant ar atal cwympiadau a chymorth cyntaf i’w 
galluogi i gyflawni eu rôl.

Newydd

80 Rhaid llunio adroddiad ysgrifenedig ar Ansawdd y 
Gofal o leiaf bob chwe mis.

Newydd

Crynodeb o'r Achos o Ddiffyg Cydymffurfio

Statws Ystyr pob un 

Newydd Nodwyd yr achos hwn o ddiffyg cydymffurfio yn yr arolygiad hwn.

Adolygwyd Adolygwyd cydymffurfiaeth yn ystod yr arolygiad hwn ond ni lwyddwyd 
i'w chyflawni. Mae'r dyddiad targed ar gyfer cydymffurfio yn y dyfodol a 
chaiff ei brofi yn ystod yr arolygiad nesaf.

Heb Gyflawni Profwyd cydymffurfiaeth yn ystod yr arolygiad hwn ond ni lwyddwyd i'w 
chyflawni. 

Cyflawnwyd Profwyd cydymffurfiaeth yn ystod yr arolygiad hwn a llwyddwyd i'w 
chyflawni.



66 Nid yw'r darparwr yn cydymffurfio â Rheoliad 66. Mae 
hyn am nad yw'r systemau ar gyfer sicrhau bod 
trefniadau priodol ar waith i oruchwylio'r broses o reoli 
cwympiadau, ansawdd, diogelwch ac effeithiolrwydd 
yn ddigonol.

Newydd

Lle byddwn yn canfod achosion o ddiffyg cydymffurfio â rheoliadau ond na chaiff unrhyw 
risg uniongyrchol na sylweddol i'r bobl sy'n defnyddio'r gwasanaeth ei nodi, byddwn yn 
tynnu sylw atynt fel Meysydd i'w Gwella. 

Byddwn yn disgwyl i'r darparwr gymryd camau i unioni'r achos a byddwn yn ei ystyried eto 
yn yr arolygiad nesaf. Lle bydd  y darparwr wedi methu â gwneud y gwelliannau 
angenrheidiol, byddwn yn uwchgyfeirio'r mater drwy gyhoeddi Hysbysiad Gweithredu â 
Blaenoriaeth.

Maes i'w Wella/Meysydd i'w Gwella 

Rheoliad Crynodeb Statws
Dd/G Ni nodwyd unrhyw achosion o ddiffyg cydymffurfio 

o'r math hwn yn yr arolygiad hwn
Dd/G



A oedd yr adroddiad hwn yn ddefnyddiol?

Rydym am glywed eich barn a'ch profiadau o ddarllen ein hadroddiadau arolygu. Bydd hyn 
yn ein helpu i ddeall a yw ein hadroddiadau yn rhoi gwybodaeth glir a gwerthfawr i chi.

I rannu eich barn ar ein hadroddiadau, dilynwch y ddolen isod i gwblhau arolwg byr: 

 Arolwg adroddiadau arolygu

Os hoffech roi adborth cyffredinol ar wasanaeth, ewch i'n tudalen Arolygon adborth. 

Dyddiad Cyhoeddi 13/07/2023

